
作者：張昱　元末明初

本作品收錄於《列朝詩集/甲前07》

其一

春來長是誤佳期，鴆鳥雄鳩不可私。

錯認櫻桃懸蟢子，悔將衫袖染鵝兒。

燒殘蠟燭渾成淚，折斷蓮莖卻是絲。

辜負綠窗閒歲月，只教楊柳妒腰肢。

其二

何處銀鞍白鼻亹，忘將錦瑟數年華。

渡頭水急憐桃葉，陌上春狂信柳花。

那得芳心到鸚鵡，泣將殘淚付琵琶。

一身已自成惆悵，況似平陽十萬家。

其三

莫謾題情在粉牆，藕絲終日系柔腸。

不知漢主黃金屋，何似盧家白玉堂。

好夢自拋桃葉後，閒愁過似柳條長。

無端收得番羅帕，徹夜薔薇露水香。

此作品在全世界都属于公有领域，因为作者逝世已经超过100年，且作品于1931年1月1日

之前出版。

